
Sanmielak 2008

URNIETAR PRESTU 2008 IZENDAPENA

MARTXELI GORRITI IZANGO DA LEHENENGO URNIETAR PRESTUA
Aurten aurrenekoz

Urnietako IÑISTORRA EUSKALTZALEEN BILTZARRAk aurten sortu du URNIETAR PRESTU ohorezko izendapen berria, Urnietako herrian eta herriaren alde kultura, euskara, gizarte edo, oro har, herrigintza alorretan eskuzabaltasunez eta hurkoaren ongi beharrez urteetan zehar egindako lanen ontasuna saritu eta eskertzeko xedez. Urnietako herrian eta herriaren alde alor horietan guztietan egindako lanak sarigarri izateaz gain, Gipuzkoa edo Euskal Herri mailan –edo areago– alor berdinetan egindakoak ere sarigarri izango dira, beti ere saritua urnietarra denean.

Joan den udaberrian hasi zituen ohorezko izendapen hau sortzeko lanak Iñistorra Biltzarrak, lehenik aurrerantzean izendapen hori oso-osorik arautuko duen araudia prestatu eta onartu zuen, uda osoan zehar luzatu eta irailean bertan amaitu den eginbide batez, Iñistorra Biltzarreko eta Larramendi Bazkuneko bazkide guztiei eman baitzaie aukera araudi horretan ekarpenak egiteko. Aldi  berean, Iñistorra Biltzarrak zortzi kidez osaturiko epaimahaia osatu zuen, lehenengo izendapenari begira proposamenak jaso, aztertu, eztabaidatu eta erabakia hartzeko.

Udan zehar bilduriko proposamenak aztertu ondoren, irailaren 10ean egin zuen epaimahai horrek bere azken bilera, aurkezturiko hamabi proposamen aztertu zituen, eta horien artetik, aho batez erabaki zuen 2008ko Urnietar prestu Martxeli GORRITI PERURENA izendatzea, Urnietako elizan serora gisa eta Urnietako ikastolan sukaldari eta jangela arduradun gisa urte askotan egindako lan isil eta eraginkorraren esker onez.

Saria irailaren 28an

Martxeli Gorritik Urnietar prestu izendapena irailaren 28an jasoko du, igandearekin, herriko Sanmiel jaien barruan Iñistorra Biltzarrak antolatu duen II. Iñistor Jaiean, bertsolariek bere saioa hasi ondorenean. Izendapenaren ikur gisa, eta Iñistorra Biltzarrak onarturiko araudian agindu bezala, Martxeli Gorritik sorbaldetatik behera jantziko dioten lepoko zapi dotorea jasoko du, Urnietako herriaren armarria bere apaingarriekin eta Urnietar prestu 2008 brodaturik daramatzana. Zapi handia da, bizkarralde osoa babestekoa. Gainera, izendapenaren agiria ere emango diote eskuetara Martxeliri. Zapia eta agiria jaso aurretik Iñistorra Biltzarreko kide batek Martxelik egindako lanaren nondik norakoen berri laburra emango du, eta Martxelik berak ere aukera izango du hitz batzuk esateko. Urnietar prestu izendapenaren araudiaren arabera saria jasotzen duenari obligazio bakarra ezartzen zaio: herriko ospakizun jakinetan esku har dezanean –segizioak, jaietako agerraldiak, etab.–, egokierak hala eskatzen baldin badu, zapia jaztea.

Lan astun eta isila

Martxeli Gorritik bere dituen merezimenduak azpimarratu nahi izan dituzte antolatzaileek: batetik Urnietako elizako serora izan zen 30 bat urtez, nahiz beste horrenbeste eginda zituen ere bere aurretik serora izandako ahizpari, amari eta amonari laguntzen. Izan ere, Martxeli eta bere familia Eulianea izenez ezagutzen zen etxean bizi ziren plazan, elizaren aurrez aurre, Kontzejuzarra etxearen saihets batean zegoen etxean, berrogei urtetik gorako urnietar guztiek izango dute gogoan Eulianea etxea, 1970. urte inguruan bota baitzuten bidea zabaltzeko. Etxe horretako leihotik jotzen zituen Martxelik kanpaiak maiz, bertaraino kablea pasata baitzuten kanpaidorretik, eta, beraz, ohetik jaiki eta kanpaia jo dena bat zen, lehenbailehen berriro oheratu ahal izateko. Bizitza osoa Urnietako elizaren zerbitzuan, soldatarik gabe, elizako lan ezkutu eta astun askotaz arduratzen: kanpaiak jotzea zela, eliza aldenik alde garbitzea, apaizen meza-jantziez arduratzea…, eta abar luze bat.

Seroratzako lanak utzi zituen –erdi utzi, esango genuke– Egape Ikastolan lanean hasteko aukera izan zuenean Eliz-Ondo Zinearen lokaletan. Egape Ikastolan sukaldari gisa eta jangelaz arduratzen egin zuen lana isila izan zen, baina ez nolanahikoa, bertan ibilitako ikasleren batek aitortu digu handik ikasle guztiak ondo bazkalduta ateratzen zirela, nahi ez zuenak batzuetan manu militari bazkaldu behar bazuen ere. Sukaldari eta arduradun lan hori bakar-bakarrik egin zuen Martxelik urte askotan, sarritan laguntza eskatu behar izaten bazion ere irakasleren bati pertza eta eltze erraldoiak sukaldean batetik bestera mugitzeko.

Ongi merezitako omenaldia jasoko du, beraz, Martxeli Gorriti Perurenak irailaren 28an Iñistorra Euskaltzaleen Biltzarraren eskutik eta Iñistor Jaian parte hartuko duten urnietarren aldetik.

Urnieta, 2008, irailak 18.

